
Euskal Herrira!

Euskal presoak

Albistea iruditan

Goitibehera txapelketa egingo da Santixabeletan

Santixabeletarako goitibeherak
prestatzen hasteko deia zabaldu

dute jada, aurtengo festak antolatzen ari
direnek. Aspaldiko partez, goitibehera
txapelketa jokatuko baita. Oilasko
Biltzaile egunean, uztailaren 4an arra-
tsaldez izango da lehia. 

Ibilbideari dagokionez, Harane futbol
zelai atzeko aldapatik Ardi Beltz gara-
gardotegi atzeko errepideraino jaitsiko
dira parte hartzaileak. Garaileak ez dira
esku hutsik geratuko. Erlojuz kontrako
lehia izango denez, denbora marka
onena egiten duena sarituko dute anto-
latzaileek. Baita ibilgailu onena presta-
tzen dutenak ere. Animo!

1996ko ekaina bukaeran, NOAUA!ren lehen zenbakian
argitaratu genuen argazki hau.

UNAI AGIRRE

5urte barru, espainiar eta britainiar armadek
Donostia erre zuteneko 200 urte beteko dira. Data

tamalgarria benetan. Beste behin ere, herriak sufritu
zuen bateko eta besteko agintarien jolasa.

Zubietak hartu zituen Donostiako seme-alabak, eta
batzarrean bilduta, bertan erabaki zen Donostia berre-
raikitzea. Zubietan erabaki zen Donostian etxebizitzak
eraikitzea, baina Donostiaren beharrei begira, donostia-
rrek erabakita. 

Zubietak hartu ninduen bertara bizitzera etorritako
donostiar honi. Donostiako zubietarra ala Zubietako
donostiarra? Bost axola, baten bat kenduta, zubietarrak
oro har Zubieta nire etxe bihurtzen lagundu didatelako.
Herri Batzarrean ere lanean jarri naute; gainontzeko
herri batzarkideekin lan talde polita osatu dugu, eta
alkate ezin hobearekin: Eñaut Zuriarrain. Elkartasuna
dario Zubietari.

Donostiako gertakariak jazo eta 200 urte beranduago,
nola izan daiteke Zubieta? 

Donostiako agintari espainiarrak sua ekarri nahi digu,
garai bateko armada espainiarrak Donostiara bezala.

Orain, modernizatua, erraustegia deritzo.
Donostiako agintari horiek, etxebizitza mordoa inpo-

satu nahi digute, zubietarron hitzari muzin eginez. Hitz
egiteko aukera ere eman gabe. Haientzat onura, gure-
tzat suntsipena.

Donostiako espainiar horiek, gainera, horrelako inpo-
saketari aurre egingo dionarentzat prestatu nahi dute
espetxe erraldoia, baita Donostia erre zuen armada
espainiarra Euskal Herritik bidali nahi dutenentzat ere.
Herriko seme-alaba kuttunentzako. Matxino zein
pobre, tokia izango du suntsipen makineriak. 

Aski da! Donostiarekin itun bat aspaldi sinatu
genuen, non Zubietari zegozkion gaiak Herri
Batzarrarekin batera adostu behar ziren; Donostiak ez
du hitza errespetatu ordea, sinatutakoa ez du bete nahi.
Bi aukera ditugu, gizonak jipoitutako andrea bezala gu
akabatu arte Donostiaren menpe egon, suntsitu arte,
edo banaketa eskatu. Laguntza guztiak beharko ditugu,
baita Usurbilgo herriarena ere, baina argi dugu
Donostiaren menpe heriotza datorrela. Eta Zubietak
bizi nahi du.

A i t o r  L a n d a l u z e  -  L u i s  A r a n a l d e  -  A r i t z  G o r r i t i  -  I m a n o l  U b e d a  -  Ne r e a  Z i n k u n e g i  -  I d o i a  To r r e g a r a i  -  J o x e  P i ñ a s  -  Un a i  A g i r r e  

Donostiako zubietarra

IKA MIKA ATALERAKO IDATZIAK GEHIENEZ 2.000 KARAKTERE IZANGO DITU. ALE BAKOITZEAN EZ DIRA BI IKA-MIKA BAINO GEHIAGO ARGITA-
RATUKO. IKA-MIKA BAT BAINO GEHIAGO IRISTEN BADA, NOAUA!k IDATZI HORIETAKO BAT HURRENGO ALE BATEAN ARGITARATZEKO ESKUBIDEA

IZANGO DU. NOAUA!k ez du bere gain hartzen IKA MIKA atalean adierazitako esanen eta iritzien erantzunkizunik. 
Hurrengo alea: apirilak 25.   Idatzia ekartzeko azken eguna: apirilak 21.

Hemeroteka

Euskara ikasten dagoen jendea 

hartzeko, familia euskaldunak behar dira

HABE Helduen Alfabetatze eta
Berreuskalduntzerako Erakun-

deak sustatu duen programa honen
bidez, euskara ikasten edo hobetu
nahian, nahiz bertako euskalkia ezagu-
tzeko asmotan dabilen pertsonari
familia euskaldun batean hilabete bat
edo bi pasatzeko aukera eman nahi
zaio (uztailean, abuztuan edo irailean)
eta, aldi berean, herri euskaldunen
bizimodua eta ohiturak ezagutzeko

parada ere.
Familiak bete beharreko baldintzak:
-Egonaldiak hilabetekoak izango

dira gutxienez, eta hilabete bakoitzean
lagun bakarra hartu ahal izango da.

-Ikasleak 18 urtetik gorakoak izango
dira.

-Egonaldia eskaintzen den hilabete-
an etxean, gutxienez, hiru lagunek bizi
beharko dute.

-Ikaslearentzako logela bat libre izan

beharko du.
-Familiak, horren truke, 650 euro

jasoko du hilabete bakoitzeko.
-Apirilaren 25ean amaituko da izena

emateko epea.
Informazio gehiago Usurbilgo udal

euskara batzordean (943 37 19 99)
edota webgune honetan: 

www.egonaldiak.net

noaua.com, apirilaren 15ean

Usurbilgo mugak ezagutu nahi?
Andatza Mendi Elkarteak zortzi orduko mendi martxa antolatu du

Urrutiko parajeak bisitatzeko
denbora hartzen dugu,
baina bertatik bertara ditu-

gun txoko asko ez ditugu ezagutzen.
Andatza Mendi Elkarteari esker,
Usurbilgo mugak ezagutzeko aukera
aparta dugu igande honetan.
Aspaldiko ohitura berreskuratuko da,
bide batez.

Lau urtez behin, “Usurbilgo mugak”
ibilbidea antolatzeko ohitura zegoen
lehen. Azken urteotan, ordea, ibilaldi
hau egiteko aukerarik ez da egon, eta
aurten ohitura berreskuratu eta jendeak
Usurbilgo lurrak ezagutzeko parada
izango du Andatza Mendi Elkarteak
prestatu duen mendi-irteerari esker.

Izen-ematea, udaletxean
Izen-ematea igandean bertan egingo

da udaletxe aurrean. Bertatik emango
zaio hasiera mendi-irteerari. Goizeko
7:00etan abiatuko dira eta zortzi ordu-
ko iraupena izango du.  

Ibilbidearen erdialdera, mendizale

orok indarrak hartu eta bideari jarraitze-
ko, jateko zein edateko nahikoa izango
du Andatza Mendi Elkartearen eskutik.

Mendiko materiala 
zozketatuko da
Ibilaldiaren bukaeran, partehartzaile

guztien artean mendiko materiala zoz-

ketatuko da. Beraz, opari eta guzti etxe-
ratuko dira asko eta asko.

Sorospen zerbitzua
Ibilbidean zehar sorospen zerbitzuak

egongo dira, sor daitezkeen beharrei
erantzun ahal izateko. Beraz, eguraldia
aldekoa izatea baino ez da falta...

Zortzi ordutan, gure bazterrak
ezagutzeko aukera izango dugu

7:00etan, Udaletxean izen-ematea.
Igande honetako martxa, Usurbilen
hasi eta Zubietara abiatuko da lehenik. 

Zubietatik, Bugatitik gora, Andatza
mendiari bira emango  zaio Etumeta
eta Oiardotik barrena.

Txokoaldera jaitsi eta erriberatik
Aginagako Mapileraino.

Berriz ere aldapa gora ekin, eta
Orioko Bentako mugaraino joango da
mendi martxa.

Handik aurrera, Mendizorrotza
aldetik Egioletara jaitsi eta
Donostiako mugen ondotik,
Aritzetatik Txikierdira.

Troiatik Kalezarrera igo eta kaxko-
an emango zaio amaiera.

Usurbilgo udaletxetik Zubieta
aldera abiatuko dira mendizaleak

igande honetan, goizeko 7:00etan.

Iazko abenduan, Oiartzun-Arantza mendi martxa antolatu zuten. 

Udarregi Mendi

Taldea, Onddi mendira

Baten faltan, bi dira igande
honetarako antolatu diren

irteerak. Hileroko ohiturari eutsiz,
Udarregi Mendi Taldeko kideek
apirileko irteera prest dute jada.
Onddira joateko hitzordua jarri
dute igande honetan. 

545 metrotako garaiera
Adarra ondoan dagoen mendiak

545 metrotako garaiera du.
Goizeko 9:00etan irtengo dira
kiroldegi aurreko aparkalekutik.
Antolatzaileek kalkulatzen dute-
nez, ibilaldiak gutxi gorabehera
hiru ordu iraungo ditu. Eta eguer-
dirako buelta. Joan etorria norbere
ibilgailuan egin beharko du.

Igande goiza da eta bezperako arrastoak
nabarmenak dira kalean. Eguraldi ona

egiten du, frontoian pilota partidak daude
eta Dema plaza inguruan haurrak lurrean
jasotako kolorezko serpentinekin jolasten
dira.

Larunbatean Usurbilgo kaleei jai giroa eman zion kale
antzerki festaz ari naiz. Saiakera ederra eta arriskutsua,
hainbeste talde ekarriaz. Izan ere telebista eta ordenagai-
luak nagusi diren garai hauetan, nekez betetzen dira
antzokiak. Eskaintza honekin antzerkia, jendearengana
hurbiltzen da eta erakargarri egiten da. Bada ere talde eta
aktore ezezagunak ikusteko eta ezagutzeko aukera, eza-
gutzen ditugun aktore eta talde guztiak beti berdinak
baitira. Kale antzerkiak freskotasuna ematen dio antzer-
kiari.

Lehen ere, garai batean orain dela hirurogei bat urte,
egiten omen ziren Usurbilen antzerkiak, bertako aktore-
ekin. Emanaldiak Udarregi zaharrean izaten ziren, lehen
eskola zegoen tokian. Eskolako bi gelak batuta. Hura zen
antzokia. Arropa alokatzera Donostiara joaten ziren.

Aktoreak oso onak omen ziren. Igande arratsaldeetan
izaten ziren emanaldiak.

Igandean edo larunbatean berdin da, azken finean
gauza kalea girotzea da eta oraingoan asmatu dute anto-
latzaileek.

Kale giroan
KALEBERR I BEGOÑA REKONDO

Kale hutsak atzean utzirik bidoiez beteta
kamioia, militarren begirada zorrotzen

“babesean” bagoaz Katmandu utzita Tibeteko
zortzikoaren bila. Etxe txiroak, umeak hankutsik,
hormetan maoisten aldeko pintadak, gauzak
ondo ez doazen seinale baina, gu aurrera, kontuak
gurekin zerikusirik ez duelakoan…

Malda baten bukaeran langa xaxtar bat. Soldaduak zaharkitu-
riko armak eskuetan eta hondarrez beteriko zakuen atzean erdi
ezkutatuta baina, gu aurrera gurekin zerikusirik ez duelakoan.

Langa pasa eta ibaia zeharkatzen duen zubiaren bukaeran
kandelak baino zuzenagoko soldaduak arma berri berriekin.
Iladan jarriarazi eta azterketa pasatzeko prest. Bisaduak ziurta-
tuta oilaskoen gripearen aurkako botikaz igurtzi eta aurrera,
gurekin zerikusirik ez duelakoan.

Mugatik urruntzen ari garen heinean txinatarren ponposata-
sunak itzaliz doaz eta berriro ere umeak hankutsik, etxe txiroak
eta gu aurrera gurekin zerikusirik ez duelakoan.

Duela bi urte gaur pil-pilean dagoen errealitate baten isla izan
genuen. Gaur mundu guztia Tibeten alde edo Txinaren aurka.
Baita beren mugen barruan tibeten antzera inposaturiko egoera
batean dauden herrialdeak dituztenak ere, baina gu aurrera,
gurekin ez doa eta!!

Tibet
TXOKOALDE KOLDO HUEGUN

Gezurra badirudi ere, seguruenik egural-
dia izango da gairik erabiliena gure

elkarrizketetan, egoera deserosoetan behintzat.
Gaurkoan nik ere honetaz hitz egingo dut
bada.

Izan ere, goizean goiz leihotik begiratzea
alferrikakoa dela ematen du. Duela pare bat egun horrela esan
zidan lagun batek: “Maialen! Gaur eguraldi ona egingo du,
zerua urdina dago eta!”.

Etxetik pozik atera ginen berri on hori zela eta, azkenaldian
ez baitzen oso ongi portatu eguraldia. Eguerdirako, ordea,
dena okertu zen eta betikora bueltatu ginen: euria goitik behe-
ra.

Neguan eguzkia izan genuen lagun, eta orain udaberrian
eguzkia han nonbait gorde eta ez duela atera nahi esaten ari
da. Ez dakit zergatik, iruditzen zait gurekin haserre samar
dagoela. Badakit, ordea, badituela hala egoteko arrazoiak.
Hemendik aurrera urtaroen arteko mugak desagertzen joango
dira pixkanaka eta aspaldi erotu genuen eguraldiak nahi
duena egingo du.

Bukatzeko, Atxegaldeko parking arazoarekin zer edo zer
egin beharko genuke. Zer egin daitekeen, ordea…

Eguraldia

ATXEGALDE MAIALEN UNANUE

Aurrerantzean, Kalejiran ataleko 8 kronikak txandaka argitaratuko ditugu. Santuenea eta Urdaiagako kronikak hurrengo batean bilduko ditugu.

Genero indarkeria
KALEZAR ALOÑA PULIDO

Hemen nauzue berriz ere eta oraingoan
pasarte pertsonal bat kontatzeko.

Apirilaren 12an bete dira berrogei eta hamabi
urte Aiako Santio bailarako “Beldarrain” baserri-
tik Usurbilgo “Villa Maria Josefa” etxera familia
etorri ginela. Gurasoak eta lau anai-arreba eta

amaren aldeko aitona Javier. Geroztik makina bat euri egin du!
Ezkondu ondoren Aginagara joan nintzen eta familia ederra

osatu ere bai (hiru seme). Geroztik hemen daramazkit hogei eta
hamazazpi urte eta aurrerantzean ere urte askoan zuen artean
izatea espero dut. 

Argazkia, Usurbila etorri ginenean etxe aurrean eginikoa.

Aia, Usurbil, Aginaga
AGINAGA MARIA ANGELES ARRUTI

Besteek nahi ez dituzten "azpiegitu-
rak" Zubietara ekartzearekin aski ez

eta han non jarri nahi duten arriskuan
orain gure herriak duen azpiegitura txu-
kunena: Eskola Txikia.

Eskola Txikiko gurasoek kezka handiz
jaso dituzte Eskola Txikia handitzeko egin dituzten
eskaerek Hezkuntza Sailetik jaso dituzten erantzunak.
Ume kopurua gora doala aintzat hartuta gurasoek esko-
la handitzeko eskatu dute (ikasgela bat eta azpiegitura
gehiago) eta Hezkuntza Sailak orain arte muzin egin dio
eskaera horri; gainera, Eskola Txikiaren etorkizunaren
inguruko zalantzak azaleratu dituzte hezkuntzako ordez-
kariek. 

Egoeraren larritasunaz jabetuta, gurasoek serio hartu
dute kontua eta laguntza bila joko dute Usurbilgo eta
Donostiako udaletara.

Hala ere, atsekabeari lekurik utzi ez eta Eskola Txikiko
gurasoek hitzaldi interesgarria programatu duten hilaren
24rako, osteguna, 18:00etan: dentista batek umeen
ahoko higieneari buruzko hitzaldia emango du.
Beranduago, maiatzaren bukaera aldera etorriko da
gurasoek eta herriko hainbat elkartek antolatuko duten
kultur astea.

Eta orain Eskola Txikia
ZUB IETA DENIS ELORTZA

Gaur Egun albiste-
gia ikusten ari

nintzela, oraingoan ere
sekulako berri tristea
entzun behar izan dut, ia
egunero entzun ohi

dugun moduan. Gaurkoan ere emaku-
me bat gehiago hil da bere bikote ohia-
ren eskuetan. Noraino iritsi behar dugu?

Izugarri gogorra egiten zait egunero
honelako berri bat entzun beharra.
Okerrena da gertakari hau normaltzat
joko dugula, eguneroko bizitzan gerta-
tzen den beste ekintza baten moduan,
baina ez da bidezkoa! Oraingoan entzun
dudana zera izan da: Guadalajaran mili-
tar batek bere bikotekide ohia eta honen
oraingo bikotea hil ditu pistola batekin.
Gainera, askotan bezala, oraingoan ere
beraien lau urteko semea aurrean zen
eta dena ikusi behar izan du. 

Alde batetik, ezin dut ulertu pertsona

bat nola iritsi daitekeen hainbeste maite
izan duen pertsona bati bizitza kentzera,
jasangaitza iruditzen zait. Honetaz apar-
te, semearenaz pentsatzen jarri eta
oraindik eta okerrago jartzen naiz, ezin
baitut burutik kendu lau urteko haur
horrek pasatuko zuen momentua eta
hemendik aurrera pasatuko duen infer-
nua, bai ikusitakoa burutik kentzeko eta
baita amaren faltaz ohartzeko.

Beste alde batetik, armaren arazoa
ikusten dut. Nola izan dezake pertsona
batek arma bat erabiltzeko honelako
askatasuna? Okerrena da gainera egunak
joan egunak etorri “militar batek bere
emaztea hil du pistola batekin” berria
entzuten ari garela eta entzuten jarraitu-
ko dugula. Nik ez dakit noiz bukatuko
den hau guztia, baina ikusten dudanez
oraingoz ez behintzat. 

Nik gizonezko guztiei esan nahi diet
emakumeak ere pertsonak garela, aske

garela gure bizitzarekin nahi duguna
egiteko eta beraz, hartzen dugun eraba-
kia hartzen dugula ere errespetatuak
izan behar dugula beti.

Han eta hemen bertso-esko-
la mordoa sortzen joan
izan da, elkarren  artean

harreman zuzenik izan gabe.
Horregatik, aipatu eskolen sarea osa-
tzea izan zen Gipuzkoako Bertsozale
Elkartearen lehen helburua. Eta sare
horretako loturak indartzeko, herri
ezberdinetako bertsolariak elkar hobe-
to ezagutzeko, alegia, antolatzen dute
Gipuzkoako Bertso Eskolen Eguna.
Laugarren edizioa Usurbilen ospatuko
da, igande honetan, “Bizi eskola ber-
tso eskola” lemapean.

Ekimena pasa den apirilaren 15ean
aurkeztu zen prentsaurrean.
Donostiako Koldo Mitxelenan bildu
ziren, Gipuzkoako Bertsozale Elkarteko
kide Unai Muñoa, Andoni Egaña ber-
tsolaria, Kutxako ordezkari Iñaki
Almandoz eta Usurbilgo alkate Xabier
Mikel Errekondo. 

Bizitzarako eskola
Egañak aukeratu zuten lemari heldu-

ta, bizitzarako eskola gisa definitu zuen
bertso eskola. Bertan taldean zein
bakarka lan egiten ikasten baita, usa-
dioak barneratzen, jendaurrean lotsa
galtzen eta urduritasuna kontrolatzen,
izpiritu kritikoa eta irudimena lantzen
da, baita komunikatzeko gaitasuna ere.
“Jolaserako arerioaren argudioei aurre
egiten ikasten da. Harenak aurreikusi
eta horren arabera, norberarenak sor-
tzen”, gogorarazi zuen Egañak.

Herrian antolatu izan diren hainbat
ekitaldi tarteko, Usurbilek eta bertsola-
ritzak aspaldidanik duten lotura azpi-
marratu zuen Errekondok. Baita apiri-
laren 20ko ekimenak hizkuntzarekin
duena ere. “Euskara eta ahozkotasuna
elkar elikatzen jarraitu behar dugu”,
adierazi zuen Usurbilgo alkateak.
Gipuzkoako Bertso Eskolen Eguna,
igandean, apirilaren 20an.

Gipuzkoako Bertso Eskolak

Usurbilen bilduko dira igande honetan

Andoni Egaña bertsolaria, Iñaki Almandoz Kutxako ordezkaria,

Unai Muñoa Bertsozale Elkartekoa eta Xabier Mikel Errekondo alkatea. 

10:30ean, elkartzea 
Usurbilgo plazan neska-mutilak

elkartu, kamisetak banatu eta talde-
etan banatu.

11:00etan jolasak
Talde bakoitzak froga eta jolas

desberdinak egin beharko ditu, eta
froga bakoitza gainditzen dutenean
bertso baten puntua emango zaie
sari moduan.

14:00etan bazkaria
Bakoitzak bere bokata ekarriko

du, herriko frontoian bazkaltzeko.

16:00etan Udarregin
14 urte beherakoen bilkura ikas-

tolako aretoan (ikastolako ikasleak
ere gonbidatuta daude saioa ikuste-
ra). Uxue Alberdi eta Jon Maia
izango dira bertsolariak. Unai
Gaztelumendik marrazkiak inpro-

bisatuko ditu bertsolariek kantatzen
duten bitartean. Saioa Kike
Amonarrizek gidatuko du.

16:00etan Sutegin
14 urtetik gorakoentzat, Gu ta

Gutarrak. Igor Elortza eta Unai
Iturriagaren eskutik. Lekua geratzen
den artean, herriko jendearentzat
doan izango da sarrera.

18:30ean, denok etxera
Autobusa hartu eta bakoitza bere

etxera. 

Bertso Eskolen Eguna, orduz ordu

Bertsolari gazteen bilgunea
izango da Usurbil datozen
egunetan. Apirilaren 20an

Bertso Eskolen Eguna ospatuko da eta
apirilaren 25ean, Gipuzkoako
Eskolarteko Bertsolari Txapelketaren
lehen kanporaketa. 

Bost eguneko epean puntako bi ber-
tso-ekitaldiren lekuko izango gara:
igande honetan, Gipuzkoako Bertso
Eskolen Eguna ospatuko da Usurbilen.
Eta datorren astean, apirilaren 25ean,
Gipuzkoako Eskolarteko Bertsolari
Txapelketaren lehen kanporaketa. 

Ikastolen Elkartearen ekimenez
Aurten, 28. edizioa beteko du

Eskolarteko Txapelketak. Eta aurreko-
ak bezala, hau ere Ikastolen Elkarteak
antolatu du, "Bertsolaritza
Irakaskuntzan" egitasmoaren barruan. 

Gipuzkoako ikastetxe ezberdinetako
neska-mutilek hartuko dute parte. Bi
maila hauetan lehiatzeko aukera izan-
go dute: bat-batekoan edota bertsopa-
peretan. 

Udarregin eta kiroldegian
Eskolarteko Txapelketa honek hiru

fase izango ditu. Lehenik, ikastetxe
barruko aukeraketa egingo da.
Bigarrenik, eskualdeko kanporaketak
jokatuko dira. Eta hirugarrenik, azken
saioa edo finala, Irurako pilotalekuan. 

Apirilaren 25ean Usurbilen jokoan
izango dena, beraz, eskualdeko kanpo-
raketa izango da. Arratsaldeko
15:00etatik aurrera, bat-bateko kanpo-
raketa saioak Oiardo kiroldegian joka-
tuko dira. Eta bertsopaper mailako kan-
poraketa, aldiz, Udarregi ikastolan.

Eta datorren astean, Gipuzkoako Eskolarteko

Bertsolari Txapelketaren lehen kanporaketa

Gipuzkoako Eskolarteko Bertsolari Txapelketako irabazleak

Euskal Herriko Txapelketarako sailkatuko dira. 

Zumarteko ikasleek kontzertua 

eskainiko dute Berako Kultur Etxean 

Zumarteko ikasleak, urtero egiten
duten trukaketa programaren

barruan, Berako Kultur Etxera joango
dira datorren astean. Zumarteko abes-
batza, talde instrumentala eta trikitixa
taldea Berako ikasleekin batera arituko
dira zuzenean.

Maiatzaren 21ean, aldiz, Berakoak
izango dira Sutegira hurbilduko direnak. 

EGUNA: Apirilak 24 osteguna.
TOKIA ETA ORDUA: 18:30ean Berako

(Nafarroa) Kultur Etxean.

Ipuinak Sutegin,

Liburuaren Egunean

Liburuaren Nazioarteko Eguna
dela eta, Amaia Zinkunegi

ipuin kontalaria Sutegin izango dugu
datorren astean. Euskal ipuin tradi-
zionalak kontatzen ditu baina baita
gaur egungo idazle euskaldun zein
atzerritarren ipuinak ere. Sutegin, 5
urteko haurrentzako egokia den saioa
eskainiko du Amaia Zinkunegik.
Sarrera doan izango da.

EGUNA: Apirilak 23 asteazkena
TOKIA ETA ORDUA: 18:00ean

Sutegiko auditorioan.

Soinurbil zikloaren eskutik,

Zumarteko ikasleak Berara

(Nafarroa) joango dira abestera. 

Mallorcako txapelketan
egona da eta laster,
Castellonera doa igeri-

ketan lehiatzera. Zortzi urte darama-
tza Mikel Peñagarikanok kirol jar-
duera horretan. Probatzeagatik
Lasarten hasi zen eta duela bi urtetik
Donostiako Fortuna taldean dago.
Pasa den urritik, kiroldegiko igerike-
ta monitore gisa lanean dabil.

NOAUA! Fin ibili zara azken aldi-
ko txapelketatan.

Mikel Peñagarikano. Nahikoa erraz
irabaztea lortu dugu Euskadiko txa-
pelketan. Duela hilabete hasi ziren
Gipuzkoako eta Euskadiko txapelke-
tak. Urtero abenduan, martxoa eta
apirilean, eta uztailean jokatzen dira.
Garrantzitsuena beti udako norgehia-
gokak izan ohi dira. Gipuzkoako txa-
pelketan proba batzuk besterik gabe
egin ditugu. 

N. Fortunakoekin joan zara lehia-
tzera, ezta?

M. P. Ez erabat. Duela lau urte

Bardulia izeneko talde bat sortu zen.
Ez du taldekide finkorik, selekzio bat
bezala da. Gipuzkoako igerilari one-
nak hartzen dituzte, Espainiako txa-
pelketak jokatzeko soilik. Beraz,
Gipuzkoa eta Euskadi mailako txapel-
ketatan Fortunarekin lehiatzen gara.
Espainiakoetan Barduliaren izenean. 

N. Lehenagotik beste kirol modali-
tate batzuetan ibilia zara?

M. P. Bederatzi urte nituenean
Zarauztik Usurbila bizitzera etorri
ginen eta pilotan hasi nintzen.

Hamabi urterekin utzi nuen eta ping
pong-ean hasi, lehenbizi Usurbilen
eta gero Lasarten. 

N. Hura utzi eta igeriketari heldu?
M. P. Igeri berandu hasi nintzen,

hamalau urte betetzear nituela. Jendea
normalean zortzi urterekin hasten da.
Igeriketan probatzeko bezala hasi nin-
tzen, Donostian ikasi ostean,
Lasarteko taldean. Lehenengo urtean
Gipuzkoako eta Euskadiko txapelke-
tatan parte hartzea lortu nuen.
Euskadikoan hamargarren postuan

Mikel Peñagarikano igerilaria

“Erraz irabaztea lortu dugu
Euskadiko Igeriketa Txapelketan”

Bederatzi urterekin Zarauztik Usurbila etorri zen bizitzera. Hasiera

batean, pilotan hasi zen. Gaur egun, Fortuna taldeko igerilaria da. 

“Igeri berandu hasi nintzen,
hamalau urte betetzear

nituela. Jendea normalean
zortzi urterekin hasten da”

MIKEL PEÑAGARIKANO

“Mallorcako txapelketan nintzela 

jakin nuen aitak erretiroa hartu zuela”

NOAUA! Erretiroa hartu du zuen
aitak, Peñagarikano aizkolari eza-
gunak. Nola ikusten duzu berak
hartutako erabakia?

Mikel Peñagarikano. Kanpoan,
Mallorcako txapelketan nintzela
harrapatu ninduen albisteak. Amak

esan zidan. Bere maila onena pasea
zuen. 

Etxean galdetzen genion ia noiz
utziko ote zuen. Urte askoz jardun
da. Ni jaio nintzenean hasi zen eta
hogei urtez aritu da, denbora nahi-
koa. Orain lasai ibiliko da. 

sailkatu eta Gipuzkoakoan dominak
lortu nituen. 

N. Berandu hasteak mugaren bat
suposatu al dizu?

M. P. Txapelketetan parte hartzen
hasi nintzenean, atzeko aldean ibil-
tzen nintzen. Duela bizpahiru urte
arte ezkutu samarrean egon naiz.

N. Kirol aldetik, igeriketan bilatu
duzu zeure lekua?

M. P. Bai. Probatzeko hasi eta ondo
atera zen. Euskadiko txapelketara joan
eta Gipuzkoakoetan kadete mailan
dominak irabazita, ezin utzi. 

N. Jada zortzi urte igeriketan. Zerk
lotzen zaitu?

M. P. Gainditzeko gogoak.

Usurbilen urtebetez aritu nintzen
entrenatzen. Jendeak dio oso gogorra
dela. Orduak sartu behar dira, lehiatu
nahi duzun mailaren arabera. Zenbat
eta gehiago prestatu, txapelketatan
gehiago gozatzen da.

N. Zaletasuna ofizio ere bihurtu
zaizu?

M. P. Urrian hasi nintzen kirolde-
gian lanean monitore bezala. Sorosle
bezala ere bai tarteka, titulu bat atera
nuen eta. Praktikak egin eta monitore
bat behar zutela esanez deitu zidaten.
Neure burua eskaini eta astebete barru
lanean nintzen. Benjaminak eta alebi-
nak prestatzen ditut.

N. Herriko igerilaririk badabil txa-
pelketatan?

M. P. Taldea badago, baina oso gaz-
teak dira, 8-12 urte artekoak gehie-
nak. Alebin eta benjamin mailakoak
dira denak. Eskola Kirolean dabiltza.

N. Kirol mundua gertutik bizi
duzue etxean. Zer diote?

M. P. Hasteko, amak bultzatzen
zidan. Lasartera eraman eta ekarriko

zidatela, gidabaimena atera artean.
Arreba ere ibili izan da pixka bat pro-
batzeko, baina ez zaio hainbeste gus-
tatu.

“Orduak sartu behar dira,
baina zenbat eta gehiago
prestatu, txapelketatan 

gehiago gozatzen da”

MIKEL PEÑAGARIKANO

Urrian hasi zen kiroldegian

begirale bezala lanean.

ARITZ GORRITI ________________________

Festa handia izan zen Kale Antzerki Egunekoa

Antzez taldeen maila ikusga-
rria, sorpresa, aurpegi alaiak,
herrikoak zein kanpotik eto-

rritakoak kalean… Hori guztia eta
gehiago utzi zuen pasa den apirilaren
12an ospatu zen Lehen Kale Antzerki
Egunak. Antolatzaileak pozik dira eki-
menak izan duen harrerarekin, baita
herritarren parte hartzearekin ere.
Bigarrenean pentsatzen hasiak dira.
Txerriki antzerki taldearen kasuan
bezala; laster deialdi ireki bat egingo
baitute.

“Gu oso gustura gelditu gara, hurren-
go urterako gogoz”, adierazi dute Lehen
Kale Antzerki Eguneko antolatzaileek.
Eguerdian hasi eta gauerdia igarota amai-
tu zen jaialdiko lehen edizioak herritar
asko aterarazi zituen kalera; bertakoak,
kanpokoak, antzerki munduan dabiltza-
nak, haurrak, gazteak, helduak…
“Sorpresa on bat izan da”, adierazi du
Alex Tellok. 

Egitarau anitza prestatu zuten, Euskal
Herri zabaleko taldeak gonbidatuta.
Tartean zen Usurbilgo Txerriki antzerki
talde sortu berria ere. Txirristra inguruko
kaleak eta balkoiak aztoratu zituzten
aktoreek “Txarraka… Show!” saioarekin.
Gainerako taldeek bezala. Kaxkoa zeharo
itxuraldatu zuten egun batez. Horren
haritik, herritarren parte hartzea azpima-
rratu eta eskertu nahi dute antolatzaile-
ek; balkoiak utzi, antzeztu, laguntza tek-
nikoa eskaini zuten edota sortu zen giroa
ikusita, baita mozorrotu zen herritar
hura ere. “Eskatu zaien laguntza eman
digute. Zoragarria izan da. Herri osoak
ikusi du bere burua hor, saltsan sartuta”,
adierazi du Ixabel Agirresarobek. 

Iluntzeko azken emanaldia amaituta,
herritar asko afaltzera joan zen. Frontoi

inguruak ere hustu ziren, ohiko larunbat
gau bateko itxura hartuz. Baina
Hortzmuga taldekoek berpiztu zuten
giroa gauerditik aurrera. Eta nola gaine-
ra. “Gaueko hamabitakoa, sorpresa han-
diena izan zen. Plazan ez zegoen inor eta
bat batean…”, gogoratzen du Tellok. 

Artistak, 
usurbildarrekin gustura
Inork gutxi espero zuen hain ikusga-

rria zen emanaldi batek merezitako
amaiera ematea egunari. Baina hala izan
zen, lehen saiotik azkenera arte. Dema
plaza, frontoia edota inguruetako kale-
ak egun batez kale antzerkiz mozorrotu
ziren. 

Gustura geratu ziren taldeak herrita-
rren aldetik jasotako erantzunarekin.
Baita eskenatokiarekin ere, Usurbilekin.
“Jendea inoiz ikusi gabeko txokoetan
eserita ikusten zen”, gogoratzen du
Agirresarobek. Antzerki taldeek bezala,
antolatzaileek horrelako ekimen bat
gauzatzeko herriak eskaintzen dituen
aukerak asko direla azpimarratzen dute.
“Eskenatokiak lehendik bazituen, baina
oraindik gehiago azaldu dira”.

Hurrengoan pentsatzen
Lehen edizioa igaro eta balorazio hain

baikorra eginda, datorren urtekoari
erreparatu behar. Antolatzaileek argi

dute, honako hiru zutabeetan oinarritu
behar dela ekimena; jaialdi izaera izan
behar du, Euskal Herriko taldeak gon-
bidatuta eta talde amateur zein profe-
sionalekin osatutako egitarauan oinarri-
tua. Egun entretenigarria izatea nahi
lukete eta jende gehiago animatzea, aur-
tengoa bezalako amaierarekin. “Prest
egon daitezela, gauekoa, azken saioa,
indartsua izango da”, adierazi du Tellok.

Txerriki antzerki taldearen ikuskizuna ez zen oharkabean pasa. 

ARITZ GORRITI ________________________

Ixabel Agirresarobe 

“Txerriki antzerki taldea 
bizirik mantenduko dugu”

Herrian osatu den Txerriki
antzerki talde berriak ere

bide bera jarraituko du; aurrera
egingo du. Ez daude ordea datorren
urteko Kale Antzerki Egunaren zain.
“Txerriki taldea bizirik mantenduko
dugu. Baina ez bakarrik hurrengo
urteko Kale Antzerki Egunerako,
urte osoan funtzionatzeko baizik.
Ustekabean azalduko gara berriz”,
adierazi du Agirresarobek. Antzerkia
egin nahi duen herritar oro adi egon
dadila; Txerriki taldekoek deialdi
ireki bat egingo dute laster, beste
emanaldi bat prestatzeko.

“Gaueko hamabitakoa, 
sorpresa handiena izan zen.
Plazan ez zegoen inor eta 

bat-batean…”

ALEX TELLO

Pelexek txalapartari buruz egin duen erakusketa

ikusgai izango da Jexux Artzeren omenezko zikloan

Saharako errealitatea, Maddi
Oihenarten kantaldia eta
Pelexen erakusketa dakartza,

Jexux Artze Kultur Elkarteak antola-
tu duen ekitaldi zikloak. Maiatzeko
lehen bi asteburuetan izango dira
saio gehienak, nahiz eta erakusketa
bigarren hamabostaldira luzatu. 

Saharari buruzko 
ikusentzunezkoa
Espainiaren kolonia zeneko azken

urteetatik Tindufeko kanpamendueta-
ra ailegatu arteko historia biltzen du
“Voces del desierto” dokumentalak.
Lehen mailako testigantzetan, errefu-
xiatuen lekukotzetan oinarritua dago.
Jarraian eta hitzaldi formatuan, beste
lekukotza baten ahotik ezagutu ahal
izango da bertako errealitatea; Beñat
Hach Embarek-en eskutik.

Emakumea oinarri, 
“Gaurko menua” antzezlana
Antzerkia ere ekarriko du Jexux

Artze Kultur Elkartekoek antolatutako
zikloak. 

Bi emakumeren poztasuna eta
penak azaleratuko dituzte Ane
Gabarain eta Lierni Fresnedo aktore-
ek, “Gaurko menua” antzezlanean.
Pepi eta Txelo dira protagonistak.
Sukalde koipetsu batean partekatzen
dituzte haien ametsak eta baita atseka-
beak ere. 

Maddi Oihenarten 
kantaldia Sutegin
Ekitaldi bikoitza antolatu dute

maiatzaren 10erako. Girotzeko, arra-
tsaldez kaleak alaituko dituen bosko-
tea gonbidatu du kultur elkarteak;
Bentazaharreko mutiko alaiak izene-
koak. Euskarazko abestien erreperto-
rioari astindu ederra emango diote,
Urretxu-Zumarraga eta Urrestillako
kideek. 2006ko udan ekin zioten tal-
deari, instrumentu konbinazio zabal
batek lagunduta. Eskusoinua, biolina,

gitarra, dultzaina, txirula, aho soinuak
eta perkusioak kalera aterako dituzte
iluntzera arte.

Eta afalostean, Maddi Oihenart,
“Hari biru” bere lanik berrienarekin. 

“Pelex”en erakusketa
Jexux Artze Kultur Elkarteak anto-

latutako ekitaldi zikloa erakusketa

batekin osatuko da. Jose Luis Elexpe
“Pelex”-ek txalapartari lotuta azken bi
urteetan sortu dituen lanak erakusgai
jarriko ditu. “Hotsez hots” izeneko
erakusketa bi astez bisitatu ahal izan-
go da Sutegin. 

Azken bi urteotan egindako artelanekin osatu du Pelexek
txalapartari buruzko erakusketa.

MAIATZAK 3, LARUNBATA
19:30 “Voces del desierto” doku-

mentala Sutegin.
Ondoren, Beñat Hach Embarek-

en hitzaldia euskaraz. Sarrera doan.

MAIATZAK 9, OSTIRALA
22:00 Dar Dar produkzioak-en

eskutik, “Gaurko menua” antzezla-
na Sutegin. Sarrerak: 8 euro aldez
aurretik, 10 euro egunean bertan.

MAIATZAK 10, LARUNBATA
18:00-20:30 Kaleak girotzeko

Bentazaharreko mutiko alaiak.

22:30 Maddi Oihenart eta taldea-
ren kontzertua Sutegin.

Sarrerak: 8 euro aldez aurretik, 10
euro egunean bertan.

MAIATZAK 9-25, 
“HOTSEZ HOTS” ERAKUSKETA
Jose Luis Elexpe, “Pelex”-en

“Hotsez Hots” erakusketa Sutegin
eta Barrenkalen.

Inaugurazioa: maiatzak 9 ostirala,
19:30ean Sutegin.

Ordutegia: astegunetan, 18:00-
20:00. Larunbatetan, 12:00-14:00 eta
18:00-20:00. Igandetan, 12:00-14:00.

Musika, antzerkia, ikusentzunezkoa eta erakusketa

ARITZ GORRITI ________________________

Etxeko elektrizitate gastuaren %15
bonbillena da. 

Erabil daitezkeen bonbilla-mota ezber-
dinen konparaketa egin dugu interesga-
rria izan daitekeelakoan.

DBH 3ko ikasleek

Argi argiarekin,

aurreztu eta 

ingurumena zaindu

Alboko argazkian hiru bonbilla-mota: 
- goritasunekoa (betikoa)

- halogenoa
- kontsumo baxukoa

Felix Aizpurua Literatura
Lehiaketan parte hartzeko garaia

Usurbilgo Udalak Felix
Aizpurua Literatura

Lehiaketaren edizio berri bat jarri du
martxan. 8 eta 16 urte bitarteko usur-
bildarrek parte har dezakete lehiake-
tan. Apirilaren 30ean amaituko da
lanak aurkezteko epea. 

Udarregi ikastolako haurrei lehen-
go astean banatu zitzaizkien lehiake-
taren oinarriak. Bide batez, 2007ko
edizioan sarituak izan ziren lanekin

osatu den liburua ere argitaratua
izan da eta hori ere banatu da ikasle-
en artean. 

Gogoan izan 8 eta 16 urte bitarte-
ko usurbildarrei zuzenduta dagoela
Felix Aizpurua Literatura Lehiaketa.
Lanak apirilaren 30a baino lehen
bidali behar dira Udal Euskara
Zerbitzura. Informazio gehiago
honako telefono zenbakian: 943 371
999.

Ziortzarekin

udako kanpaldira 

Bederatzi eta hamasei urte
bitartean badituzu, eta uztai-

lean primeran pasatzeko gogoa
baduzu, Ziortzak udako kanpaldian
izena ematera gonbidatu nahi zaitu.
Begirale gisa joan nahi baduzu ere,
animatu eta jarri Ziortzarekin harre-
manetan. Edozein kasutan izena
emateko deitu 638 524 710 telefono
zenbakira edo bidali e-maila helbide
honetara: ziortzage@gmail.com

Iazko paleta ikastaroak arrakasta
handia izan zuen. Hori dela
eta, Usurbilgo Pilota Elkarteak

aukera berri bat eskaini nahi die 16
urtetik gorako emakumeei.
Maiatzean hasiko da eta zazpi asteko
iraupena izango du. Izena emateko
epea apirilaren 28an amaituko da. 

Palaz eta teniseko pilotarekin aritu-
ko dira Usurbilgo Pilota Elkarteak
antolatu duen ikastaroan. Izena ema-
teko epea zabaldu berri da baina herri-
tarrek lehentasuna izango dute. Hori
bai, ikastaroa 16 urtetik gorakoei
zuzenduta dago.

Astean bi egunez
Maiatzaren hasieran hasi eta ekaina

bukaeran amaituko da. Zazpi astez
luzatuko da ikastaroa.  Astean bitan
egingo dira entrenamenduak, eta ordu
eta erdiko iraupena izango du saio

bakoitzak. Frontoiaren erabilera ikusi-
ta, astearte eta ostegunetan biltzea
litzateke egokiena.

Hori bai, gehienez 12 pertsonaz osa-
tuko da taldea eta kuota bat kobratu-
ko da. 

Ikasleek hala nahi badute, larunbat
batzuetan lehiaketa modukoak egite-
ko aukera izango dute.

Izen-ematea, kiroldegian
Ikastaro honetan oinarrizko ezagu-

tzak irakatsiko ditu Usurbilgo Pilota
Elkarteko begiraleak: beroketak, luza-
ketak, oinarrizko teknika lantzeko ari-
ketak, oinarrizko taktika egiteko ari-
ketak, araudia ezagutzeko ariketak eta
oinarrizko gaitasun fisikoak.

Izena emateko Oiardo kiroldegira jo
behar da. Dena den, informazio
gehiago nahi duenak, hemen du anto-
latzaileen telefono zenbakia eskura:
653 72 80 59.

Emakumezkoentzat paleta ikastaroa

antolatu du Usurbilgo Pilota Elkarteak

Izena emateko epea 

ireki berri da.

Nerea Aguadok (irudian 
erdikoa) zuzentzen du 

jubenil mailako taldea.

Usurbil Kirol Elkarteko jubenil
mailako nesken taldea

Espainiako Txapelketa jokatzeko sail-
katu da. Zonaldeko lehen fasea jokatu
beharko du datorren asteburuan
Kantabrian.

Euskadiko Txapelketan bigarren
postua eskuratu zuen jubenil mailako
taldeak eta, horri esker, Espainiako
Txapelketa jokatzeko aukera izango
dute. Kanariarrak, andaluziarrak eta
kantabriarrak izango dira Usurbil KE
taldeko nesken lehen aurkariak.

Nerea Aguadok zuzentzen duen tal-
dea denboraldi ederra osatzen ari da,
Gipuzkoa eta Euskadiko txapelketetan
bigarren geratu baitira. 

Nesken eskubaloi talde jubenilak
Espainiako Txapelketa jokatuko du

1. Territ.
2. Territ.
Jubenil n.
Kadete m.
Kadete n.
Kadete n.

Rotula 28-Usurbil KE 42
Usurbil KE 22- Leizaran 31
Usurbil KE 24-Ereintza 11
Usurbil KE 55-Pulpo 31
Jauja 20-Usurbil KE 41
Usurbil KE 38-Ereintza 12

Azken emaitzak
Apirilaren 12ko jardunaldia

APIRILAK 18 OSTIRALA, 19:00
Jubenilak
Larreategi – Rezusta (Bergara)
Esnaola – Ulanga (Usurbil-Andoain) 
Urbieta – Irurtzun (Alkiza)
Zabaleta – Salaberria (Goizueta)
Kina – Biain (Zumarraga)
Arzelus – Urteaga (Lazkao)

APIRILAK 19 LARUNBATA, 10:30
Jubenilak 
Arrieta – Esnaola (Hernani)
Arribillaga – Lizarralde (Elgoibar)

Nagusiak
Urmeneta – Aranalde (Añorga)
Etxeberria – Fernandez (Antiguo)
Agirre – Uribarren (Arrasate)
A.Aranburu – Landa (Lasarte)

APIRILAK 20 IGANDEA, 10:30
Nagusiak
Zaldua - Goikoetxea (Donostia)
Pueitz - Katalina (Usurbil)
Santxez – Linzoain (Lakua)
Iribar anaiak (Zumaia)
Esnal – San Sebastian (Hernani)
Etxaniz – Egaña (Eibar)

XXXVI. Pilota Txapelketa

Usurbil FT taldearen 

zozketan saritutako zenbakia

Harane futbol zelaian, 1.
Erregional taldeko partidetan

janari lote baten zozketa egiten da.
Apirilaren 13ko zenbaki saritua 1466
izan zen. Bestetik, denboraldiaren
aurrekontuari aurre egiteko kirol mate-
rialetan 500 euroko erosketa egiteko
saria maiatzaren 23an zozketatuko da.
Boletoaren prezioa euro batekoa da.

INGO AL DEU?

Apirilak 17, osteguna
Rodriguez, Nagusia 42 atz Lasarte

Apirilak 18, ostirala
Gil, Kale Nagusia 24, Lasarte

Apirilak 19, larunbata
Rodriguez, Nagusia 42 atz Lasarte
Iturralde, Borda Berri 1, Usurbil*

Apirilak 20, igandea
Rodriguez, Nagusia 42 atz Lasarte

Apirilak 21, astelehena
Acha-Orbea, Hipodromoa 6, Lasarte

Apirilak 22, asteartea
Urbistondo, San Frantzisko 1, Lasarte

Apirilak 23, asteazkena
Orue, Jaizkibel plaza 2, Lasarte

Apirilak 24, osteguna
De Miguel, Kale Nagusia 32, Lasarte

Apirilak 25, ostirala
Rodriguez, Nagusia 42 atz Lasarte

Apirilak 26, larunbata
Gil, Kale Nagusia 24, Lasarte
Oa, Kontseju Zarra 11, Usurbil*

Apirilak 27, igandea
Gil, Kale Nagusia 24, Lasarte

GOARDIAKO FARMAZIA,GAUEZ
Correa Farmazia (22:00-09:00), Perkaiztegi
kalea, 8 Hernani 943 33 60 22
*Usurbilen, soilik eguerdira arte

ASTEGUNETAN
Zubieta-Donostia

7:55*/ 9:30(T) / 13:15(T)
14:35*(T) / 19:15(T)                   

Donostia-Zubieta
(Gipuzkoa plazatik)

7:15* /9:00 / 12:45(T)
13:45* /18:45 

LARUNBATETAN
Zubieta-Donostia

8:15(T) / 12:45  
15:15(T) / 21:35(T)

Donostia-Zubieta
(Gipuzkoa plazatik)

12:15(T) / 14:30(T) / 21:00(T) 

JAI EGUNETAN
Zubieta-Donostia

11:25(T) / 13:30(T) 
15:30(T) / 21:35 (T)

Donostia-Zubieta
(Gipuzkoa plazatik)
11:00(T) / 13:00(T) 
15:00(T) / 21:00 (T)

Zubieta-Donostia 
TST autobusak

T: Autobus aldaketa beharrezkoa da
*: Eskola egunetan /  Tf. 943 36 17 40

Eguneko goardiako farmaziak

Apirilak 17 osteguna
- Nola jokatu gure seme-alabekin
familien aldaketen aurrean, hitzaldia.
17:00etan Udarregi ikastolan.
- Katamalo ikuskizuna, 20:00etan
Sutegin. 

Apirilak 20 igandea
- Usurbilgo mugak mendi-martxa,
goizeko 7:00etan udaletxetik abiatuta. 
- Gipuzkoako Bertso Eskolen Eguna,
egun osoz (ikus 8. orrialdea).

Apirilak 22 asteartea
- Nola lagundu haurrei ohitura osa-
sungarriak har ditzaten, hitzaldia.
17:00etan Sutegin.

Apirilak 23 asteazkena
- Amaia Zinkunegi ipuin kontalaria,
18:00etan Sutegiko liburutegian. Bost
urteko haurrentzat. Sarrera doan.

Agenda

Apirilak  17/ 18
“Irudi digitalen tratamendua II”
ikastaroa, osteguna-ostirala, 9:00eta-
tik 11:00etara. Gaztelaniaz.

Apirilak  21 astelehena
“Eustat” gaztelaniaz, 9:00-11:00.

Apirilak  22 asteartea
- “Bat-bateko mezularitza” ikastaroa.
9:00etatik 11:00etara.
- “Zure etxebizitza aurkitu” ikasta-
roa. 11:00etatik 12:00etara.
- “ViaMichelin-ekin bidaiatu” ikas-
taroa. 12:00etatik 13:00era.

Apirilak  28 astelehena
- “Postal bat bidali”. 12:00-13:00.
- “Justizia ezagutu ezazu” ikastaroa.
11:00etatik 12:00etara.

Apirilak  30 asteazkena
-“Foroak”, 11:00etatik 12:00etara.
-“Itzultzaileak”, 12:00etatik 13:00era.

IT Txartela
Azterketa egunak: apirilak 1, 10 eta
29, goizeko 9:00etatik 11:00etara. 
Apirilak 14 eta 29, 11:00-13:00. 

KzGunea, apirilean: 9:00-13:00. 
943 36 14 12.

KzGuneko ikastaroak

Eiñean Guraso Eskolak antolatu
du apirilaren 22an, asteartea,

egingo den hitzaldia. Dietetikan
diplomatuak diren bi adituen hitzak
entzuteko aukera izango dugu
Sutegin.

Nola lagundu haurrei ohitura osa-
sungarriak har ditzaten. Gurasoei
zuzenduta dagoen hitzaldiaren izenbu-
rua da hori. Denetarik jaten ikasteko
estrategia azalduko dute dietetikan adi-
tuak diren bi hizlariak. 

Eskoletako jantokietan jaten duten
seme-alaben dieta osatzeko aholkuak
emango dituzte. Hartara, haurren dieta
ahalik eta orekatuen izan dadin. Ez
hori bakarrik. Kirolen bat egiten duten

haurrek dituzten elikagaien beharren
gaineko hainbat aholku ere emango
dituzte.

Eiñean Guraso Elkarteak antolatu
duen hitzaldia apirilaren 22an izango
da, arratsaldeko 17:00etan Sutegin.

Haurrei ohitura osasungarriak 

har ditzaten laguntzeko hitzaldia

Eiñean Guraso Eskolak auto-
estima tailer bat jartzeko

asmoa du. Baina izena ematen
duen jende kopuruaren arabera
erabakiko da aurrera edo atzera egi-
tea.

Maiatzean egingo litzateke taile-
rra, hiru astez, eta astean bi egune-
tan, 14:30etik 16:30era. 

Interesatuak zaudetenok jarri
Eiñean Guraso Eskolarekin harre-
manetan: 665 704 556. 

Autoestima
tailerra osatzeko

deialdia

Hitzaldia datorren
asteartean izango da.

Santuenea Kultur Elkarteak anto-
latzen duen argazki lehiaketak

hirugarren edizioa beteko du aurten.
Argazki bakarra aurkeztu beharko da
eta udaberriarekin lotutako irudia izan-
go da. Lehiaketan partehartzeko epea
apirilaren 29an amaituko da. 

Lehiaketa honetan Santuenea elkarte-
ko edozein bazkidek har dezake parte,
14 urte bete gabe baldin baditu.

Parte hartu duten guztiei sari txiki
bat emango zaie.

Argazkiak aurkezteko azken eguna
apirilaren 29a izango da, arratsaldeko

19:00etan. Santueneko ludotekan aur-
keztuko dira argazkiak, gutunazal
itxian, azalean izen abizenak  eta adina
jarriaz.

Irabazleen izenak maiatzaren 13an
jakinaraziko dira. Informazio gehiago,
Santuenea Kultur Elkartean.

Santuenea III. Argazki Lehiaketa 

GAZI, GOZO, GEZA

ETXEBIZITZA

Kaskoan pisu bat alokatzen dugu, garajea dauka.
Abala eskatzen da. Deitu 19:00tatik 21:00ra
607582969 telefonora.

- Santuenea auzoan hirugarren pisua salgai, guztiz
amueblatua, 50m ditu. Gela bakarrekoa, sukal-
de, sala eta komuna oso argia da. 161.000 euro.
675709914.

- Zubietan 75 metro karratuko etxebizitza salgai. 2
logela, sala, komun bat, trastero txiki bat eta
sukalde haundi bat. Kanpokaldera ematen du
etxe osoak eta bizilagunentzako aparkalekua
dauka. 210.000 euro. 690290981.

- Baserri bat alokatu nahi nuke, Zubietan, Aginagan
edo Usurbilen. 630 274 906.

- Pisu bat salgai Kaxkoan, 3 logela, igogailua, balkoi
luzeak eta ganbara duena. Dena berritua eta
amueblatua. 49.800.000 pta!! Tf: 657 71 13 35. 

- Terrenoa duen borda bat hartuko nuke Usurbil edo
inguruan. 664774024.

- Terrenoa daukan baserri bat erosiko nuke.
664774024.

-75.000 metro karratuko terrenoa daukan baserri
bat daukat salgai. Argi indarra, telefonoa eta ura
ditu. Agroturismo bat jartzeko oso egokia.
664774024.

- Usurbilen etxebizitza salgai. 3 logela, sala, komuna,
sukaldea, bi balkoi, igogailua, ganbara. Kaxkoan.
607 924 407.

- Usurbilen etxebizitza salgai. Sukaldea, jangela,
egongela, bi logela eta komuna. Dena amuebla-
tua eta egoera onean. Agentziarik ez. 600645629

-Pisua salgai Atxegalden. 4 logela, bi komun, sukal-
dea, egongela eta trasteroa. Berritua. 53.000.000
pezeta. 696 693 710.

-Etxebizitza salgai. 86m karratu erabilgarriak + 13m
karratu balkoi(eguzkitsua), 3 logela, bainua,
komuna, kalefazioa, trasteroa eta igogailua.
318.000 euro. Tf: 688670561.

- Apartamentu-duplex rustikoa saltzen du partikula-
rrak. Zubietan Elizaren ondoan dago eta etxebi-
zitza sartzeko moduan dago. 245.000 euro.
678084020.

- Etxea salgai Kale Nagusian. 90 m. Igogailua, gara-
jea, trasteroa. 943361383. 

- Pisua salgai. Santuenean, 16 zbkia  4. pisua, 30
milioitan (negoziagarria). 667802888. 

- Usurbilen bi logelako etxe bat daukagu salgai. 666
539284.

- Pisu bat edo etxe bat alokatu nahiko nuke.

650082049.
- Pisua alokatuko nuke Usurbilen. 661 702 708.
- Etxe berria salgai kaxkoan. 3 logela, bainua, komu-

na, sukaldea, egongela eta trasteroarekin.
685731792.

SALEROSKETAK / GARAJEAK

- Kale Nagusian garaje itxi bat alokatzen dugu.
Kotxeak sartzeko egokia, lokal moduan ez dugu
alokatzen. 85 euro hilabetean. 943361235.

- Volswagen California bat daukagu salgai. 92. urte-
koa, 2400eko motorra, konpondu berria...
650004264 edo 943243379.

- Citroen Picasso Diesel salgai. 4 urte.  617 24 26 60
(Nere).

-Hiru ateko Honda Civic salgai. Beti garajean egon-
dakoa. 620625823.

-5 urte dituen Renault Megane Coupe bat daukat
salgai. 637 760 852.

LANPOSTUAK

Lan-eskaintzak
- Astean 3 edo 4 egunez eta egunean 3 orduz (goizez

ahal bada) pertsona helduak zaintzeko eta etxeko
lanak egiteko emakume euskaldun baten bila
gabiltza. Ordutegian flexibilitatea izatea eta auto
propioa izatea baloratuko da. 607233255 /
616273785.

- LH edota DBHko ikasleei klase partikularrak ema-
teko prest egongo al zinateke? Udarregi ikasto-
lan, lan hori beteko luketen pertsonekin zerren-
da bat osatzen ari gara. Interesatuak pasa
Ikastolatik.

- Astean bi egunetan etxeko lanak egin eta tarteka
umea zaintzeko pertsona baten bila nabil.
627278907.

Lan-eskaerak
- DBHko klase eta batez ere matematikako klase

partikularrak emateko pertsona euskaldun baten
bila nabil. 670573438.

- Sukaldaria naiz, goizez egingo nuke lan, Usurbilen
bizi naiz. Autoa dut. Esperientzia asko:
669243437

-Etxekolanak egiteko, umeak edo pertsona helduak
zaintzeko emakume bat eskaintzen da.
Esperientziduna, informeak dauzka. Interesatuak
deitu 943834895 / 650814429

- Etxeko lanak egiteko edo haur zein pertsona hel-
duak zaintzeko eskaintzen da pertsona bat.

671884360.
- Neska bat eskaintzen da umeak zaintzeko zein

etxekolanak egiteko. Egun osoko disponibilita-
tea. 679742413.

- Portalak eta eskailerak garbitzeko neska bat
eskaintzen da. Esperientzia horrelako lanetan.
690 784 113.

- Etxeko lanak egiteko edo pertsona helduak zein
haurrak zaintzeko emakume bat eskaintzen da.
620 646 769.

BESTELAKOAK / GALDUTAKOAK

- Musika ekipo bat salgai: mahaia, etapak, ahots
efektuak... egokia talde baten lokalean jartzeko.
Larra DJ 615713204.

- Euskal arrazako bi pottoka salgai: kalifikatuak eta
udaberriak umea egingo dutenak. 653719176

- Pottokak salgai, kalifikatuak eta subentzioa jaso-
tzen ari direnak beraien moxal jaioberriekin eta
urtebeteko behorra. Tf: 626 220925

- Martxoaren 15ean zilar kolorezko eskumuturrekoa
brazalete itxurakoa galdu nuen. Barrukaldean
"uno d 50" jartzen du. 943 36 52 61

- Martxoak 9an Usurbilgo frontoian xira txuri-gorri
bat galdu dut. Aurkitu baduzu:  943130036.

- Antzerki txikia egitera etorriko zarenari.
Ostegunean 20:30 elkartu gaitezke, baina, beste
toki batean hitz egingo dugu. 943 36 03 21

- Otsailaren 24an Igeldo inguruan Pastor Aleman
eme gazte bat galdu dugu. Bikote batek hartu
zuela uste dugu. Txipa eta identifikazio plaka ere
badauka.  943210330.

- Gizon edo emakume baten bila nabil, apirilean
antzerki txiki bat egiteko. 94360321.

-Naranja eta gorri koloreko bi raketa galdu ditugu;
bat handia, bestea txikia. 692 837 951.

- Abenduaren 4an giltzak galdu nituen giltzatako
beltz batekin. Aurkitu badituzu: 685 72 56 81.

-Usurbilgo gazte kuadrila bat gara eta lokal bat alo-
katu nahi genuke herrian. 943360744.

- Kotxeko aulkitxoa salgai. Maxi Cosi Priori XP. 80
euro, erdi prezioan. 652 764 620.

- Egurrezko aulkiak salgai. Aritz egurrez eginiko-
ak. 943 36 20 49.

- Bigarren eskuko trikitixa bat erosiko nuke. 656
76 52 13.

- Argazki zaharrak berritzen eta txukuntzen dira.
Baita  bideoak editatu ere. 617 242 660/ zapo-
re@euskalnet.net

JAIOTAKOAK

- Unax Etxabe Agirretxe, martxoaren 21ean.
- Johanna Odriozola Engil, apirilaren 7an.
- Aimar Alejo Goikoetxea, apirilaren 8an. 

Oharra: Jaiotzak, Usurbilgo Bake Epaitegitik jasotako datuak.
Merkatu Txikirako mezuak, zorion agurrak, hildakoen edota jaiobe-
rrien aipamenak orri honetan ikusi nahi badituzu, deitu bulego
orduetan: 943 360 321 / erredakzioa@noaua.com






